
Ada lebih soesa lagi boeat taksir itoe karoegian-karoegian dari ini conditie, tapi bilah ditimbang dari apa jang South Manchuria Railway Company sadja jang ada membikin kaoentoengan bersi dari lebih $ 50,000,000 satoe taonnja, kaoentoengannja dari berbagi-bagi perniaga'an moesti ada berdjoembla ratoesan millioen.

Ada lagi satoe karoegian jang kita moesti pikirken itoe karoegian dari speculatie. Bangsa asing di concessie ambil kaoentoengan dari kelema'an kaseraka'an-dalem karakter dari bangsa Tionghoa dan beriken saban hari kans boeat speculatie ketjil, dan saban brapa taon ada kans besar jang bangoenken napsoe pentopan dari bangsa Tionghoa sampe dipunt jang paling atas. Pada saban kota boeat speculatie atas oewang mark atawa pasar karet, orang Tionghoa telah hilangken sapoeloe millioen. Dan itoe speculatie ketjil jang oemoem berdjoembla, achirnja, besar djoega.

Kita poenja oewang penggantian. peperangan roepa-roepa 250,000,000 tail pada Japan dalem taon 1894, 900,000,000, tail pada brapa negri-negri Protocol dalem taon 1900-ada sabagian dari kita-orang poenja gentjetan politiek dan military dan tida sakali-kali boleh direndengken dengen gentjetan economie. Oewang penggantian karoegian perang ada seliwatan dan tida begitoe berarti bilah dipadoe dengen gentjetan economie. Tjoba pikir
itoe kahilangan jang boekan sadja di Tiongkok tapi djoega diwaktoe doeloe djaman tjoehauw-tjoehauw dan diantara Hoa-kiauw kalaen negri, dan djoemblanja aken djadi semingkin tida bisa dihitoeng banjaknja. Brapa berbahaja adanja ini gentjetan economie!

Dengen ringkes, dari harga oewang dari hak jang ditjoeri kita hilang saban taon: pertama, dengen pemasoekan barang asing, $ 500,000,000; kadoea dengen penjiaran dari oewang kertas asing kapasar oewang kita, berikoet disconto bank asing atas exchange dan renten atas deposito kita, kira-kira $ 100,000,000; katiga dengen perantara'an tarief vracht atas kita poenja barang export dan import, berdjoembla $ 100,000,000; ka'ampat, dengen perantara'an, padjek, sewa, dan pendjoealan tanah dikalangan concessie paling sedikitnja, $ 400,000,000 atawa $ 500,000,000; kalima, dengen perantara'an hak special dan perniaga'an sendiri dari bangsa asing $ 100,000,000; ka'anem, dengen perantara'an speculatie dan laen-laen permaenan hazard, $ 100,000,000.

